

R E L A C I O N

PËR

PROJEKTVENDIMIN

PËR
DISA SHTESA DHE NDRYSHIME NË VENDIMIN Nr.926, DATË 29.12.2014 TË KËSHILLIT TË MINISTRAVE, “PËR KRITERET E VLERËSIMIT TË PRONËS SHTETËRORE, QË PRIVATIZOHET APO TRANSFORMOHET, DHE PROCEDURËN E SHITJES”, I NDRYSHUAR


1.     QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Qëllimi i këtij projektakti “Për disa shtesa dhe ndryshime në vendimin Nr.926, datë 29.12.2014 të Këshillit të Ministrave, “Për kriteret e vlerësimit të pronë shtetërore, që privatizohet apo transformohet dhe procedurën e shitjes”, i ndryshuar është përcaktimi i procedurave ligjore për shitjen e pronës shtetërore me të drejtën e parablerjes apo/dhe nëpërmjet ankandit, shitja subjekteve qirramarrës të pasurive shtetërore mbi 500 m2 të dhëna me qira sipas kontratave  me tarifën “1 euro/kontrata” si dhe përcaktimi i procedurave ligjore për kalimin e pronësisë përmes shkëmbimit, që do të ndiqen nga  ministritë, institucionet e tjera qendrore, në varësi të Kryeministrit dhe të ministrive, organet e vetëqeverisjes vendore, si dhe ndërmarrjet ose shoqëritë tregtare shtetërore.

1.     VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektvendimi nuk është parashikuar në Programin e Përgjithshëm të Projektakteve Analitik të vitit 2024, por synohet miratimi si detyrim nga ligji nr. 55/2024 “Për disa ndryshime në aktin normativ nr. 4, datë 9.7.2008, “Për privatizimin dhe dhënien në përdorim shoqërive tregtare dhe institucioneve shtetërore të ndërmarrjeve apo objekteve të veçanta, mjeteve kryesore dhe mjeteve të xhiros së këtyre ndërmarrjeve”, miratuar me ligjin nr. 9967, datë 24.7.2008” i ndryshuar

Ky projektakt ka karakter teknik dhe nuk lidhet me programin politik të Këshillit të Ministrave dhe as me dokumente të tjera politike


1. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Aktit normativ nr.4, datë 9.7.2008 “Për privatizimin dhe dhënien në përdorim shoqërive tregtare dhe institucioneve shtetërore të ndërmarrjeve apo objekteve të veçanta, mjeteve kryesore dhe mjeteve të xhiros së këtyre ndërmarrjeve”, miratuar me ligjin nr.9967, datë 24.7.2008, ndryshuar me Ligjin nr.55/2024, ka sjellë ndryshime në institucionin përgjegjëse per shitjen e pronës ( ministria pëgjegjëse për ekonominë). 

Ndryshimet të cilat propozohen kanë saktësojnë se objektet të cilat shtrihen brenda sipërfaqes ku është marrë një leje zhvillimore, subjektit i jepet e drejta për shëmbjen e tyre. Ndryshimet e mësipërme kërkojnë domosdoshmërisht edhe ndryshimin e bazës ligjore, me qëllim përcaktimin në mënyrë të detajuar dhe të qartë procedurat për objektet dhe ndërtesat të cilat i nënshtrohen procedurave të privatizimit dhe janë shëmbur nga subjektet zhvillues, duke bërë të mundur rregullimin e problematikave lidhur me shitjen e pronës shtetërore nëpërmjet procesit të privatizimit. Po kështu janë bërë dhe saktësime në lidhje me verifikimin e dokumentacionit, si dhe saktësime për realizimin e procedurës së privatizimit në mënyrë efektive.

Në zbatim të proçedurave tashmë të konsoliduara për privatizimin e pronës shtetërore përcaktohen në këtë projektvendim proçedurat dhe rregullat që duhet të ndiqen për shitjen e pronës shtetërore të marrë me qera sipas kontratave “1 euro/kontrata”

Në kuadër të realizmit të qëllimit të sipërcituar janë parashikuar kushtet se kur aplikohet kërkesa për blerjen e nje prone shtetërore e marrë me kontratë 1 euro si dhe rregullat që do të ndjekë ministria përgjegjëse për ekonominë për monitorimin e këtyre kontratave.

Ligji Nr. Nr. 55/2024, ndër të tjera synon të rregullojë mënyrën e kalimit të pronësisë përmes shkëmbimit të pronës shtetërore me një pronë private. Procedurat dhe rregullat që do të ndjekin ministritë, institucionet e tjera qendrore, në varësi të Kryeministrit dhe të ministrive, organet e vetëqeverisjes vendore, si dhe ndërmarrjet ose shoqëritë tregtare shtetërore do të përcaktohen në këtë projektvendim.

Në kuadër të realizimit të qëllimit të sipërcituar, është parashikuar që insititucionet e sipërcituara të cilat disponojnë prona nën një regjim të caktuar juridik, të mund të shkëmbejnë atë me nje pronë private e cila përmbush kushtet dhe nevojat e ketyre dhe entiteteve sikurse prona që ato do të shkëmbejnë. Rregullimi ligjor që propozohet nëpëmjet këtij projektvenimi përfshin të gjithë procedurat dhe rregullat në mënyrë që pronat e paluajtshme që do të shkëmbejnë të mundësojnë sigurimin e nje barazvlefshmërie ndërmjet pronave që do të shkëmbehen.


1. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektakti i Këshillit të Ministrave propozohet në mbështetje të nenit 100 të Kushtetutës së Shqipërisë, të nenit 1 të Ligjit Nr. 55/2024 55/2024 “Për disa ndryshime në aktin normativ nr. 4, datë 9.7.2008, “Për privatizimin dhe dhënien në përdorim shoqërive tregtare dhe institucioneve shtetërore të ndërmarrjeve apo objekteve të veçanta, mjeteve kryesore dhe mjeteve të xhiros së këtyre ndërmarrjeve”, miratuar me ligjin nr. 9967, datë 24.7.2008” i ndryshuar.

Ky projektakt është në përputhje me rendin juridik të brendshëm.

1.     VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)
Nuk ka.

1. PËRMBLEDHJE SHPJEGUESE E PËRMBAJTJES SË PROJEKTAKTIT

Projektakti ka parashikuar ndryshimet si më poshtë :

Në Kreun I të projektaktit janë parashikuar dy pika:

Në pikën 1 parashikohen ndryshime të Keut II si më poshtë:
Pika 12, gërma a) pika i) dhe ii) të riformulohet si më poshtë vijon:
a) i dërgohet ministrisë përgjegjëse për ekonominë me shkresë përcjellëse të nënshkruar e vulosur nga dega e shoqërivë publike përkatëse:
i)  dokumentacioni për objektet  ndërtimore dhe linjat e prodhimit/shërbimit, ku përcaktohet vlera e objektit, sipërfaqja e përgjithshme, ajo nën objekt dhe ajo funksionale. 
ii) dokumentacioni për makineritë, pajisjet, mjetet e transportit, inventarin ekonomik, mjetet e xhiros dhe aktivet biologjike, kur asetet do të shiten të veçanta.
Në pikën 2 parashikohet ndryshim në fjalinë e parë të pikës 18 ku togfjalëshi “pa truall” zëvëndësohet me togfjalëshin “me truall servitut kalimi dhe sipërfaqe funksionale”.
Në Kreun II të projektaktit, është parashikuar në Kreun III të vendimit  të shtohen pikat 34 deri 43 me këtë përmabajtje:
Pika 34 parashikon kushtet që duhet të plotësohen për tu aplikuar kërkesa nga ana e qiramarrësit të pasurive shtetërore mbi 500 m2 të dhëna me qira sipas kontratave  me tarifën “1 euro/kontrata”. Këto kushte duhet të plotësohen në mënyre kumulative. 
Pika 35 parashikon se kalimi i pronësisë në favor të blerësit realizohet në momentin e lidhjes së kontratës së shitjes dhe regjistrohet në përputhje me Kodin civil dhe legjislacionin në fuqi për kadastrën.
Pika 36 parashikon dispozitat që duhet të përfshihen në kontratën e shitjes. Këto dispozita janë si më poshtë:
a) detyrimin e blerësit për të realizuar investimin e plotë të brenda afatit të parashikuar në kontratën e mëparshme të qirasë;
b) të drejtën e ministrisë përgjegjëse për zgjidhjen e njëanshme të kontratës së shitjes sipas nenit 702, 703 dhe 737 të Kodit Civil, duke u rikthyer pasuria në pronësi të shtetit, në rast se blerësi nuk përmbush detyrimin brenda afatit gjatë të cilit duhej të përfundonte investimin sipas kontratës së mëparshme të qirasë;   
c) të drejtën e ministrisë përgjegjëse për të mbajtur shumën e paguar më parë nga blerësi për blerjen e pasurisë, edhe në rast të zgjidhjes së njëanshme të kontratës, sipas parashikimit në shkronjën “b” të kësaj pike;
ç)  detyrimin e blerësit për të mos tjetërsuar tek të tretët pronën, si dhe çdo zhvillim ndërtimor të paluajtshëm që ai ka kryer ose do të kryejë mbi të, deri sa të ketë realizuar investimin e plotë të parashikuar në kontratën e mëparshme të qirasë. Ky ndalim i tjetërsimit tek të tretët, përbën hipotekë ligjore në kuptim të nenit 563, shkronja “a”, të Kodit Civil dhe pasqyrohet në regjistrin kadastral, në përputhje me legjislacionin për kadastrën;
d) 	Të drejtën e blerësit për të zhvilluar pronën në përputhje me projektin e përcaktuar më parë dhe me legjislacionin për planifikimin dhe zhvillimin e territorit. Ndalimi i tjetërsimit tek të tretët, sipas hipotekës ligjore të parashikuar në shkronjën “c” të kësaj pike, nuk pengon zhvillimin e pronës;
Pika 37 përcakton njoftimin e ministrisë përgjegjëse nga ana e subjektit blerës nëse mbas lidhjes së kontratës ai ka realizuar investimin brenda afatit. Në këtë rast ai duhet të paraqesë aktin e vlerësimit që vërteton përmbushjen e investimit në vlerën/masën e përcaktuar në kontratë.
Pika 38 përcakton detyrimin e ministries përgjegjëse për ta shqyrtuar njoftimin e subjektit blerës dhe dokumentacionin shoqërues të tij (aktin e vlerësimit) brenda 20 ditëve nga paraqitja e tij.
Pika 39 përcakton të drejtën e ministrisë përgjegjëse në rast dyshimesh për saktësine e aktit të vlerësimit për të kërkuar kryerjen e një ekspertize të dytë për verifikimin e të dhënave, në përputhje me procedurat e parashikuara në legjislacionin për prokurimin publik. Në këtë rast kostoja e ri-ekspertizes i ngarkohet subjektit blerës dhe proçedura e riverifikimit duhet të përmbyllet brenda 3 muajve nga çasti që subjekti ka paraqitur njoftimin në ministrinë përgjegjëse, por në çdo rast jo më parë sesa subjekti blerës të ketë shlyer pagësën e aktit të vlerësimit të administruar nga ministria përgjegjëse.
Pika 40 përcakton se brenda afatit të parashikuar në pikën 38, ose nëse është rasti në pikën 39, të këtij kreu, në varësi të përfundimit të arritur nga procedura e shqyrtimit, ministria përgjegjëse është e detyruar të veprojë në një nga mënyrat si më poshtë:
a) T’i konfirmojë subjektit blerës faktin se detyrimi i lidhur me vlerën e investimit është përmbushur; 
b) Të informojë subjektin blerës mbi faktin se detyrimi nuk është përmbushur ende, duke e argumentuar këtë me gjetjet e saj apo me aktin e vlerësimit të administruar sipas pikës 39 të këtij kreu.
Pika 41 përcakton se nëse sipas shkronjës “a” të pikës 40 të këtij kreu, konfirmohet përmbushja e detyrimit të blerësit, ky i fundit ka të drejtë t’i paraqesë drejtorisë kompetente të ASHK-së aplikimin për heqjen e kufizimit nga pasuria shtetërore, të shoqëruar me kopje të njoftimit të ministrisë kompetente dhe të aktit të vlerësimit. Drejtoria kompetente e ASHK heq kufizimin në bazë të aplikimit, brenda afateve të parashikuara në legjislacionin për kadastrën.
Pika 42 përcakton se nëse detyrimi për realizimin e investimit nuk përmbushet brenda afatit, ministria përgjegjëse pas tejkalimit të këtij afati, dhe pasi të ketë administruar aktin e vlerësimit pasuror që vërteton mosërmbushjen e tij sipas procedurave të parashikuara në legjislacionin për prokurimin publik, i njofton brenda 10 ditëve palës tjetër zgjidhjen e njëanshme të kontratës së shitjes dhe për rrjedhojë kalimin e pronësisë në favor të shtetit, sipas neneve 702, 703 dhe 737 të Kodit Civil. Pas pesë ditëve nga njoftimi, ministria përgjegjëse i paraqet drejtorisë vendore të ASHK-së aplikimin për regjistrimin e kalimit të pronësisë  në favor të shtetit, si pasojë e zgjidhjes së njëanshme të kontratës së shitjes. Aplikimi shoqërohet me kopje të njoftimit të mësipërm (për zgjidhjen e njëanshme të kontratës) dhe të aktit të vlerësimit. Drejtoria kompetente e ASHK regjistron kalimin e pronësisë në favor të  shtetit, brenda afateve të parashikuara në legjislacionin për kadastrën.
Pika 43 përcakton se në rast të zgjidhjes së kontratës së shitjes në mënyrë të njëanshme, pala tjetër ka të drejtë të kërkojë rivendosjen e marrëdhënies së qirasë sipas të njëjtave kushte me kontratën e mëparshme.”
Në Kreun III të projektaktit, është parashikuar se mbas Kreut III shtohet Kreu III/1 me titull “PRIVATIZIMI PËRMES SHKËMBIMIT” me këtë përmbajtje:
Pika 1 përcakton objektin e shkëmbimit dhe pasuritë e paluajtshme shtetërore të cilat janë objekt i kalimit të pronësisë përmes shkëmbimit të quajtura në vijim të këtij kreu si “Prona shtetërore.
Pika 2 përcakton se cilat organe kryejnë kërkesën për kalimin e pronësisë me privatizim përmes shkëmbimit dhe përcaktojnë menyrën dhe procedurën e ndërmarjes së nismës përkatëse.  Institucionet qëndrore dhe organet e njësive të vetqeverisjes vendore, ndërmarrjet shtetërore në varësi të tyre, të cilat kanë në përgjegjësi administrimi, pronësi ose përdorim pasurinë shtetërore, në vijim të projektaktit janë quajtur bashkërisht “Organe propozuese”
Pika 3 përcakton se cilat objekte përjashtohen nga fusha e zbatimit të këtij Kreu dhe nuk mund të jenë objekt i privatizimit përmes shkëmbimit. Ato janë përcaktuar si më poshtë:
a) pronat shtetërore të patjetërsueshme në zbatim te Ligjit nr. 8743/2001 “Për pronat e paluajtshme të shtetit”;
b)  pronat shtetërore me interes për të realizuar projekte investimi, sipas përcaktimeve të ligjit nr. 71/2019 “Për korporatën e investimeve shqiptare”;
c) pronat shtetërore që janë objekt i procedurave të tjera të kalimit të pronësisë, sipas akteve ligjore e nënligjore të posaçme
Pika 4 përcakton  përvec rasteve përjashtimore të pikës 3 edhe kriteret që duhet të plotësojnë pronat që shkëmbehen si:
a) Të jenë të lira nga cdo lloj barre;
b) Të mos jenë objekt gjykimi;
c) Të kenë dakordësinë e subjektit që ka të drejtën reale, në rastin e ekzistencës së të drejtave reale mbi pasurinë
Gjithashtu përcaktohet dhe mënyra se si do sigurohet informacioni i pikës 3 dhe 4.
Pika 5 përcakton rregullin mbi rastet kur prona shtetërore që do shkëmbehet rezulton të ketë kufizime dhe kushte për tjetërsimin dhe përdorimin, sipas ligjeve nr. 8743/2001 të ndryshuar dhe nr. 8744/2001 të ndryshuar, duke parashikuar se keto kufizime dhe kushte transferohen automatikisht tek prona e përfituar përmes shkëmbimit. Këto kufizime e kushte nuk pengojnë procedurat e shkëmbimit sipas këtij kreu dhe nuk është e nevojshme heqja paraprake e tyre me vendim të Këshillit të Ministrave. Transferimi i tyre pasqyrohet nga ASHK në momentin e regjistrimit të kontratës së shkëmbimit, duke hequr kufizimin nga pasuria e shkëmbyer dhe duke e vendosur atë mbi pasurinë e përfituar përmes shkëmbimit.
Pika 6 përcakton rastin kur organit propozues i paraqitet një kërkesë për shkëmbim të pasurisë së paluajtshme shtetërore me një pasuri private nga një subject privat.  Në këtë rast organi propozues, duhet të vlerësojë kërkesën bazuar në kriteret e përcaktuara në pikën 3,4 dhe 7 të këtij Kreu.
Pika 7 përcakton mënyrën sesi do të zhvillohet nga ana e organit propozues proçesi i identifikimit dhe vlerësimit të mundësive të shkëmbimit të pronës shtetërore. Në këtë pike përcaktohen kriteret e mëposhtëme:  

a) Nevojën konkrete, interesin apo përfitimin shtetëror, që mund të realizohet nëpërmjet shkëmbimit. Këto përcaktohen sipas fushës së veprimtarisë të secilit organ propozues sipas rastit, në mbështetje të nevojave për përmbushjen e veprimtarive administrative, ofrimin e shërbimeve publike, apo realizimin e objektivave strategjikë të tyre. 
b) Papërshtatshmërinë, ose pamjaftueshmërinë e pasurive shtetërore ekzistuese. Organet propozuese duhet të argumentojnë arsyet përse pasuritë shtetërore aktualisht në përgjegjësi administrimi të tyre nuk u përgjigjen nevojave të përmendura në shkronjën “a”, apo nuk i përmbushin ato në masën, ose mënyrën e duhur. E njëjta analizë duhet të kryhet edhe për pasuritë e tjera shtetërore në territorin ku ushtron kompetencat organi, që mund t’i caktoheshin atij në përgjegjësi administrimi, nëse ka të tilla.
c) Dobishmërinë e pronës që synohet të përfitohet, apo mund të përfitohet përmes shkëmbimit, në raport me pronën shtetërore që shkëmbehet përkundrejt saj. Dobishmëria përcaktohet nisur nga fakti se sa e përshtatshme është për funksionet/nevojat e organit shtetëror prona që propozohet të përfitohet përmes shkëmbimit krahasuar me pronën shtetërore.Raportin e vlerës së pronave që shkëmbehen. Si rregull, prona që përfitohet nga shkëmbimi nuk duhet të ketë vlerë më të vogël sesa vlera e tregut, referuar akteve nënligjore në fuqi që përcaktojnë çmimet e referencës së pasurive të paluajtshme dhe aktit të vlerësimit individual të secilës pronë sipas vlerësimit nga një ekspert vlerësues të pasurive të paluajtshme, sesa ajo që jepet përkundrejt saj. Përjashtimisht, nëse vlera e pronës që përfitohet është më e ulët, subjekti privat duhet të paguajë ekuivalentin në lekë të diferencës ndërmjet dy vlerësimeve.

Pika 8 përcakton se organet propozuese, për vlerësimin e pronës shtetërore që propozohet të privatizohet përmes shkëmbimit, zbatojnë për aq sa është e mundur proçedurat e përcaktuara në Kreun II të këtij vendimi[footnoteRef:1].  [1:  Vendimit të Këshillit të Ministrave Nr, 926/2014 i ndryshuar.
] 

Pika 9 përcakton afatet dhe proçeduren që do  të zbatohet nga organi propozues ne lidhje me njoftimin publik mbi këtë procedurë për privatizimin përmes shkëmbimit.
Pika 10 përcakton rastet kur organi propozues nuk kryen procedurën e njoftimit publik të përcaktuar në pikën 9.
Pika 11 përcakton ngritjen e Komisionit të Vlerësimit të pasurisë për vlerësimin e pasurisë pronë private që ofrohet për tu shkembyer me pronën shtetërore. Komisioni shqyrton dokumentacionin e përcaktuar në geramt a), b) c) d) të pikës 11.
Pika 12 përcakton se Komisioni për vlerësimin e pasurisë shqyrton dokumentacionin e dorëzuar nga subjekti/et propozues/e sipas afateve të përcaktuara në pikën 9 të këtij Kreu. Në përfundim të shqyrtimit të ofertave të paraqitura, i propozon titullarit të organit propozues të emërojë ekspert/ë vlerësues të pasurive të paluajtshme për të hartuar raportet përkatëse për pronat që propozohen të shkëmbehen. Titullari i organit propozues urdhëron vlerësimin e pronës shtetërore dhe private bazuar në kriteret e përcaktuara në pikën 7 të këtij Kreu, dhe emëron ekspertin/et vlerësues të pasurive të paluajtshme për të hartuar raportin për pronat që propozohen të shkëmbehen. Eksperti Vlerësues i dorëzon raportin organit propozues jo më vonë se 15 (pesëmbëdhjetë) ditë nga data e caktimit të tij/tyre. Pas dorëzimit, raportet e vlerësimit të përgatitura nga eksperti/et vlerësues i kalohen komisionit të vlerësimit të pasurisë. Bazuar ne raportin e ekspertit/eve të licencuar Komisioni i vlerësimit të pasurisë, harton raportin përmbledhës të vlerësimit dhe i propozon titullarit të organit propozues,  miratimin ose jo të shkëmbimit.
Pika 13 përcakton dokumentacionin që i përcillet ministrisë përgjegjëse për ekonominë nga ana e organit propozues mbas marrjes se vendimit nga ana e këtij të fundit. Dokumentacioni që i dërgohet ministrisë përgjegjëse do të jetë: 
a) raporti i detajuar mbi kriteret e përcaktuara në pikën 7 të këtij kreu;
b) dokumentacioni kadastral që vërteton se nuk janë të pranishme rrethanat e përcaktuara në pikën 3 dhe 4 të këtij kreu;
c) Raportet e vlerësimit të pronave që do të shkëmbehen.
Pika 14 përcakton mënyrën se si ministria përgjegjëse shqyrton kërkesën e paraqitur nga ana e organit propozues. Ministria përgjegjëse shqyrton kërkesën e organit propozues vetëm për sa u përket aspekteve të vlerësimit financiar të pronave referuar pikës 7 gërma d) të këtij Kreu, si dhe konstaton statusin sipas dokumentacionit kadastral të përcjellë. Ajo ka të drejtë të mos ta miratojë kërkesën e organit për një nga këto arsye:

1. Nëse vlera e pasurisë shtetërore është më e madhe se ajo e pronës private që propozohet të shkëmbehet me të dhe subjekti privat nuk ka ofruar kompensimin e diferencës në të holla;
1. Nëse është verifikuar pasaktësi në Raportet e vlerësimit të pronave, ose në të dhënat e paraqitura për to. Për të verifikuar këtë kriter, ministria përgjegjëse rikryen vlerësimin e pasurive që shkëmbehen, pavarësisht akteve të paraqitura nga organi shtetëror kërkues. 
1. Nëse është i pranishëm një nga rastet e parashikuara në pikën 3 të këtij kreu.
Pika 15 përcakton afatin procedurial brenda së cilës ministria përgjegjëse për ekononominë duhet të marrë vendimin e saj si dhe afatin  e dërgimit të vendimit të arsyetuar organit propozues.
Pika 16 përcakton veprimet që do të kryeje organi propozues mbas administrimit te vendimit të marrë nga ana e ministries përgjegjëse për ekonominë.
Pika 17 përcakton se në rastet e realizimit të privatizimit përmes shkëmbimit në përmbushje të pikës 6  të këtij Kreu, subjekti propozues shlyen shpenzimet për:
a) pagesat e ekspertit/ëve të emëruar;
b)  kontratën noteriale të shkëmbimit.
Pika 18 përcakton se Kontrata e shkëmbimit regjistrohet nga drejtoria vendore kompetente e ASHK, pasi organi propozues të ketë aplikuar në përputhje me proçedurat dhe afatet e parashikuara në legjislacionin në fuqi për kadastrën.
Pika 19 përcakton se prona e përfituar përmes shkëmbimit regjistrohet në pronësi të shtetit dhe në përgjegjësi administrimi të organit propozues. Gjithahstu në këtë pike përcaktohet se pas procedurave të regjistrimit të kontratës së shkëmbimit, ASHK harton projektvendimin për përditësimin e inventarit/listës së pronave shtetërore, në përputhje me procedurat e parashikuara në VKM nr. 28/2023 “Për përcaktimin e procedurave të hollësishme të përditësimit të listave të pronave shtetërore dhe rregullave për bashkëpunimin ndërmjet institucioneve”. 
Në kreun IV të projekt aktit përcaktohet se:
Kudo në këtë vendim, fjalët “...Ministria e Financave dhe Ekonomisë” zëvendësohen me emërtimin “ministria përgjegjëse për ekonominë”. 

Kudo në këtë vendim emërtesa “...Zyra vendore e rregjistrimit të pasurive të paluajtshme” zevendësohet me “...Drejtoria vendore e Agjencisë Shtetërore të Kadastrës”

1. INSTITUCIONET DHE ORGANET QË NGARKOHEN PËR ZBATIMIN E AKTIT

Ngarkohen Ministria Ekonomisë, Kulturë dhe Inovacionit dhe Agjencia Shtetërore e Kadastrës dhe ministritë, institucionet e tjera qendrore, në varësi të Kryeministrit dhe të ministrive, organet e vetëqeverisjes vendore, dhe ndërmarrjet ose shoqëritë tregtare shtetërore për ndjekjen dhe zbatimin e këtij vendimi.


1. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektakti i Këshillit të Ministrave është propozuar, Ministria Ekonomisë, Kulturës dhe Inovacionit, Drejtoria e Pëgjithshme e Pronës Shtetërore.

1. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky projektakti nuk ka efekte financiare. 
                                                                                               
  				MINISTRI


BLENDI  GONXHJA


Relacion shpjegues për projektvendimin “Për disa shtesa dhe ndryshime në Vendimin nr.926, datë 29.12.2014 të Këshillit të Ministrave, “Për kriteret e vlerësimit të pronës shtetërore, që privatizohet apo transformohet, dhe procedurën e shitjes”, i ndryshuar

	

